
Program kepolisan komuniti yang dilaksanakan di sekitar kawasan kejiranan 

bermatlamat mencegah kes-kes jenayah indeks membabitkan jenayah kekerasan dan 

jenayah harta benda dalam kawasan kejiranan komuniti. Walau bagaimanapun, 

penyertaan komuniti selaku penerima manfaat program kepolisan komuniti masih tidak 

menggalakkan. Ini menimbulkan kebimbangan kepada PDRM selaku pelaksana program 

kepolisan komuniti kerana dikhuatiri bahawa komuniti berkemungkinan tidak 

memahami matlamat program kepolisan komuniti yang dianjurkan oleh PDRM.  Objektif 

kajian yang pertama bertujuan untuk meneroka kefahaman komuniti terhadap program 

kepolisan komuniti dalam pencegahan jenayah. Kedua, kajian bertujuan untuk mengkaji 

keberkesanan program kepolisan komuniti oleh polis dalam pencegahan jenayah. Ketiga, 

kajian bertujuan untuk mengenal pasti kekuatan dan kelemahan program kepolisan 

komuniti oleh komuniti dan polis dalam pencegahan jenayah. 

 

 

Reka bentuk kajian kualitatif melalui pendekatan kajian kes digunakan untuk menemu 

bual informan kajian. Informan kajian yang dipilih melalui strategi pensampelan 

bertujuan melibatkan Anggota Kepolisan Komuniti (AKK) dan Pegawai Polis. Kajian 

dilaksanakan di Kawasan Pentadbiran Balai Polis Taman Melawati Ampang. Teknik 

pengumpulan data dilaksanakan menggunakan kaedah perbincangan kumpulan fokus 

(PKF) melibatkan AKK dan temu bual mendalam melibatkan PP. Borang protokol temu 

bual separa struktur digunakan sebagai panduan menemu bual informan. Data- data temu 

bual dianalisis menggunakan teknik analisis tematik yang merangkumi tiga tema utama 

iaitu kefahaman komuniti, keberkesanan program dan kekuatan dan kelemahan yang 

berhubungkait dengan program kepolisan komuniti dalam pencegahan jenayah. 

 

 

Hasil kajian objektif pertama menunjukkan bahawa AKK memahami matlamat program 

kepolisan komuniti adalah untuk mencegah jenayah dalam kawasan kejiranan. Dari segi 

penglibatan komuniti sebagai pemangkin program didapati bahawa golongan muda dan 

belia terutama kurang tertarik untuk melibatkan diri secara sukarelawa sebagai AKK. Ini 

mengakibatkan kerjasama strategik melalui rondaan tidak dapat dilaksanakan secara 

berterusan kerana kejiranan enggan menyalurkan bantuan wang ringgit bagi membiayai 

elaun rondaan kepada AKK bertugas. Rangkaian perkongsian maklumat oleh AKK 

disalurkan melalui aplikasi media komunikasi seperti whatsapp, facebook group, papan 

kenyataan masjid dan surau, pos pengawal AKK dan perkongsian maklumat bersama-

sama agensi penguatkuasa seperti PDRM dan RELA. Dapatan kajian tentang 

keberkesanan program kepolisan komuniti oleh polis disokong dari segi langkah 

pencegahan jenayah secara bersepadu, kekuatan anggota dan sumber manusia 

menghapus peluang jenayah, mempunyai latihan yang mencukupi untuk memperkasa 

komuniti dalam program dan menjadi penasihat komuniti dalam pelaksanaan program 

kepolisan komuniti. Penemuan kajian tentang segi kekuatan program kepolisan komuniti 

yang dikenal pasti ialah dari segi peranan penyelia selaku KPB yang proaktif, koordinasi 

efektif pihak polis terhadap kawasan pentadbiran dan tempoh pengalaman bekerja bagi 

Ketua Sektor di setiap kawasan. Melalui kajian ini juga didapati wujud kekurangan yang 

memerlukan penambahbaikan iaitu dari segi gaya kepimpinan penyelia dalam menyelaras 

sumber manusia yang tidak mencukupi, langkah untuk mengatasi kekangan aset dan 

logistik dan komitmen Ketua Sektor terhadap penugasan rondaan yang perlu diperkasa. 

 

 

Sebagai kesimpulannya, program kepolisan komuniti memerlukan jalinan perkongsian 

maklumat dan kerjasama bersepadu antara orang awam selalu AKK dan pihak polis 

selaku pelaksana program. Implikasi kajian memberi sumbangan input pengetahuan 

baharu kepada Jabatan Pencegahan Jenayah dan Keselamatan Komuniti (JPJKK), 

PDRM untuk memperkasa aset dan logistik yang mencukupi berdasarkan keperluan dan 

kehendak program kepolisan komuniti. 

The community policing program implemented in the neighborhood has the aim of 

preventing index crime cases resulting in violent crimes and property crimes in the 

neighborhood. However, the inclusion of communities as beneficiaries of community 

policing programs is still not encouraged. This raises concerns for PDRM as the 

implementer of the community police program because it is feared that the community 

may not understand the goals of the community police program recommended by 

PDRM. The first study objective is to explore the community's understanding of the 

community police program in crime prevention. Second, the study aims to examine the 

effectiveness of community policing programs by the police in preventing crime. Third, 

the study aims to identify the strengths and weaknesses of community policing programs 

by communities and police in crime prevention. 

 

 

A qualitative study design using a case study approach was used to interview study 

informants. The study informants were selected through a sampling strategy aimed at 

involving Community Police Members (CPM) and Police Employees. The study was 

carried out in the Administrative Area of the Taman Melawati Ampang Police Station. 

The data collection technique was carried out using the focus group discussion method 

involving CPM and in-depth interviews involving PP. The semi-structured interview 

protocol form is used as a guide to interviewing informants. Interview data were analyzed 

using thematic analysis techniques which included three main themes, namely 

community understanding, program effectiveness and strengths and weaknesses related 

to community police programs in crime prevention. 

 

 

The results of the first objective study show that CPM understands that the goal of the 

community police program is to prevent crime in neighboring areas. In terms of 

community involvement as a catalyst for the program, it was found that young and 

younger groups, especially, were less interested in volunteering as CPM. This resulted 

in strategic cooperation through patrols not being able to be carried out continuously 

because neighbors were reluctant to channel ringgit money to finance patrols to the CPM 

on duty. The series of information sharing by CPM is channeled through communication 

media applications such as WhatsApp, Facebook groups, mosque and surau information 

boards, CPM guard posts and information sharing with power agencies such as PDRM 

and RELA. The findings of the study regarding the effectiveness of the community police 

program by the police are supported in terms of integrated crime prevention measures, 

member strength and human resources eliminating opportunities for crime, having 

sufficient training to strengthen the community in the program and being a community 

advisor in implementing the community police program. The findings of the study 

regarding the strengths of the community police program are identified in terms of the 

supervisor's role as a proactive KPB, effective coordination of the police with the 

administrative area and the period of work experience for the Sector Head in each area. 

Through this study, deficiencies were also found that required improvement, namely in 

terms of the supervisor's leadership style in coordinating inadequate human resources, 

steps to overcome asset and logistics constraints and the Sector Head's commitment to 

patrol assignments that needed to be strengthened. 

 

 

In conclusion, the community police program requires a network of information sharing 

and integrated cooperation between ordinary people, always CPM and the police as 

program implementers. The implications of the study contribute new knowledge input to 

the Crime Prevention and Community Safety Department (JPJKK), PDRM to strengthen 

adequate assets and logistics based on the needs and requirements of the community 

police program. 

BAB 1 

 

1  

PENDAHULUAN 

 

 

1.1 Pengenalan 

 

 

Keberkesanan program kepolisan komuniti sering dipersoalkan oleh orang awam kerana 

indeks jenayah masih menunjukkan peningkatan kes jenayah kekerasan dan kes jenayah 

harta benda. Bab 1 adalah bab Pendahuluan yang mempunyai latar belakang kajian, 

permasalahan kajian, persoalan kajian, objektif kajian, skop dan kepentingan kajian, 

definisi istilah dan operasional konsep dan organisasi penulisan tesis. 

 

 

1.2 Latar Belakang Kajian 

 

 

Peningkatan kadar jenayah mewujudkan pelbagai bentuk ketakutan komuniti terhadap 

jenayah yang berlaku di sekeliling komuniti. Jenayah yang berlaku dalam kawasan 

kejiranan menuntut komuniti untuk membentuk keprihatinan bagi membentuk satu 

mekanisma bersepadu antara penguatkuasa dengan komuniti. Menurut Sabtu, Manaf dan 

Mohamed (2023), kepolisan komuniti merupakan pendekatan usaha sama antara polis 

dengan komuniti bagi mencegah jenayah dengan menggalakan komuniti mengenal pasti 

dan bertindak ke atas jenayah yang berlaku dalam kejiranan. Merujuk kepada President’s 

Task Force on 21st Century Policing (2015), falsafah kepolisan komuniti ini adalah 

berteraskan kerjasama proaktif bagi menggurangkan persepsi ketakutan komuniti 

terhadap isu keselamatan awam. 

 

 

Bentuk-bentuk kerjasama antara polis dengan komuniti dalam program kepolisan 

komuniti ialah dari segi jalinan hubungan rapat. Seterusnya ialah, memberi peluang 

kepada komuniti menyelesaikan masalah kejiranan secara berkumpulan, mewujudkan 

prosedur teratur bagi perkongsian pintar antara polis dengan komuniti dan mewujudkan 

semangat kepunyaan dalam program yang dirancang bersama-sama (Sabtu et al., 2023; 

Kang, 2015). Ismail et al., (2018) dalam huraiannya menilai bahawa kepolisan komuniti 

di Malaysia berperanan membantu PDRM dalam usaha membanteras jenayah, 

meringkan beban tugas polis, meningkatkan penyertaan komuniti dalam program 

kepolisan komuniti dan meningkatkan persepsi rasa selamat  komuniti. 

 

 

Dasar Keselamatan Negara (DKN 2021 – 2025) merupakan dasar yang diperkenalkan 

oleh negara bagi memperkasa nilai teras keselamatan negara agar komuniti bebas 

daripada sebarang ancaman fizikal dan bukan fizikal yang mampu menggangu-gugat 

keselamatan insan negara. Kepolisan komuniti yang dianjurkan di Malaysia 

mempunyai hubungkait dengan Teras 3 Kesepaduan Sosial dan Teras 8 Keselamatan 

Rakyat. Melalui Teras 3, perpaduan dalam komuniti diandaikan sebagai mekanisma 

membendung anasir negatif yang mampu mengancam keselamatan negara. Saling 

memahami antara komuniti tanpa mengira kaum, agama dan kepercayaan adalah formula 

penting mengekalkan kesepaduan sosial.  

Teras 8 Keselamatan Rakyat merujuk kepada pendekatan keselamatan berpaksi negara 

dan insan. Keselamatan menjadi fokus utama negara agar komuniti boleh menjalani 

kehidupan yang sejahtera dan dilindungi oleh nilai-nilai kebajikan negara. Apabila hak-

hak negara dipertahankan, rakyat mudah memberikan semangat cintakan negara tanpa 

berbelah-bahagi. Oleh demikian, kepolisan komuniti sebagai sebuah program kolaborasi 

akan berupaya memelihara keselamatan insan, negara dan aktor-aktor negara. PDRM 

sebagai badan penguatkuasa ulung negara melalui Jabatan Pencegahan Jenayah dan 

Keselamatan Komuniti (JPJKK) berperanan besar dalam memelihara keselamatan 

komuniti, masyarakat dan negara. 

 

 

Jabatan Pencegahan Jenayah dan Keselamatan Komuniti (JPJKK), Polis Diraja Malaysia 

(PDRM) mempunyai enam bahagian yang mempunyai bidang tugas, fungsi dan struktur 

tersendiri. Penubuhan JPJKK pada 9 Jun 2014 bermatlamat untuk meningkatkan persepsi 

rasa selamat komuniti melalui inisiatif mengurangkan jenayah dalam kawasan 

pentadbiran balai polis. 

 

 

 

Rajah 1.1: Bahagian-Bahagian dalam JPJKK  

(Sumber: Portal Rasmi JPJKK, 2022) 

  

 

Sehubungan itu, setiap bahagian mempunyai matlamat khusus dan visi yang perlu 

dicapai. Sebagai contohnya, Rajah 1.1 memperlihatkan Bahagian Pengurusan 

Dasar/Sumber berperanan dalam aspek pentadbiran, perjawatan, kewangan, sokongan 

logistik dan latihan. Manakala, Bahagian Operasi Darat melaksana tugas berhubungkait 

MPV, URB, Bit Rondaan dan E-Sector. Bagi Bahagian Kordinasi Sumber Sokongan, 

peranan berfokus kepada PB, SSP, Suksis dan Kor Kadet Polis (JPJKK, PDRM, 2022). 

 

 

Bahagian Kepolisan Komuniti yang menjadi fokus utama kajian bermatlamat untuk 

melaksana bidang dan fungsi melalui kolaborasi bersepadu, kepolisan masyarakat, 

kordinasi persatuan sekolah, komuniti perniagaan dan rakan cop melalui penglibatan 

anggota komuniti. Manakala, Bahagian Pendataan/ Analisis berfungsi untuk melaksana 

analisis data jenayah, pendataan dan Sistem Pemantauan Bandar Selamat (SPBS). Akhir 

sekali ialah, keanggotaan sumber manusia melalui Bahagian Urusetia JPJKK yang 

menjadi tunjang kelangsungan JPJKK (JPJKK, PDRM, 2022). 

 

 

 

Rajah 1.2: Logo Persatuan Kepolisan Komuniti (Community Policing)  

(Sumber: Portal Rasmi JPJKK, 2022) 

 

 

Penglibatan komuniti dalam program kepolisan komuniti bermatlamat untuk 

meningkatkan persepsi rasa selamat komuniti melalui konsep omni-presence pihak 

PDRM dengan kolaborasi komuniti setempat. Rajah 1.2 menunjukkan logo Persatuan 

Kepolisan Komuniti yang digunakan bagi semua kawasan pentadbiran balai. Dalam 

usaha mencegah jenayah, pemantauan melalui rondaan, kawalan dan penyertaan  

sukarela komuniti melalui program kepolisan komuniti dapat meningkatkan pengawasan 

terhadap kawasan-kawasan berisiko berlakunya jenayah. Umum mengetahui bahawa 

jenayah utama yang sering berlaku dalam persekitaran komuniti ialah jenayah kekerasan 

dan jenayah harta benda. Sunggupuh, kedua-dua jenayah mempunyai pola perlakuan 

tingkah laku jenayah yang berbeza. Tetapi, kedua-dua bentuk pola jenayah berpotensi 

memberi impak kepada kesejahteraan emosi mangsa iaitu komuniti yang berhadapan 

dengan risiko jenayah (Albrecht, 2022; Azman, 2020; Cordner, 2014). 

 

 

Sehubungan itu, PDRM melalui peranan JPJKK bersinergi merangka pelbagai program 

pencegahan jenayah yang menjadi sasaran penjenayah. Antaranya ialah menjalin 

kolaborasi bersepadu, membentuk kordinasi persatuan sekolah, membina komuniti 

perniagaan dan memperkasa penyertaan rakan cop melalui penglibatan anggota 

komuniti. Penyertaan komuniti sebagai penerima manfaat program kepolisan  komuniti 

signifikan kerana komuniti mempunyai pengetahuan yang luas tentang budaya, 

persekitaran, norma dan demografi kawasan kejiranan yang didiami. Pengamatan 

komuniti terhadap tingkahlaku yang mencurigakan disekeliling persekitaran kejiranan 

akan berpotensi membantu polis untuk menangani pelbagai permasalahan jenayah 

(Azman, 2020). 

1.2.1 Statistik Jenayah Kekerasan dan Jenayah Harta Benda 

 

 

Permasalahan jenayah merupakan antara masalah sosial yang menunjukkan peningkatan 

di kebanyakan bandar di dunia termasuk Malaysia (Salleh, Ekhwan, & Salman, 2019). 

Peningkatan jenayah adalah membimbangkan dan mendapat perhatian semua pihak dari 

pelbagai peringkat masyarakat di negara ini. Peningkatan pelakuan jenayah bukan 

petunjuk kepada ketidakberkesanan langkah dijalankan oleh pihak berkuasa. Namun, 

kepelbagaian faktor meliputi faktor ruangan dan bukan ruangan serta kecanggihan sains 

dan teknologi menyebabkan permasalahan jenayah semakin rumit, kompleks dan 

bersifat global (Blair, 2021; Qurratul, Ismail, Ngah, & Mustaffa, 2018). Rajah 1.3 

merupakan Statistik Jenayah Kekerasan yang diterbitkan oleh PDRM (2022). 

 

 

 

Rajah 1.3: Statistik Jenayah Kekerasan Balai Polis Taman Melawati, Ampang  

(Sumber: Diolah semula daripada JPJKK, PDRM, 2022) 
 

 

Melalui statistik tersebut sejumlah tujuh bentuk jenayah kekerasan telah dianalisis oleh 

PDRM. Analisis mendapati bahawa indeks jenayah kekerasan didominasi oleh kes 

samun b/kawan tanpa bersenjata api yang menunjukkan peningkatan kes sejak tahun 

2019 dengan jumlah 278 kes. Diikuti pada tahun 2020 dengan jumlah 231 kes. Kes 

jenayah kekerasan kedua yang dominan ditunjukkan oleh kes jenayah kekerasan samun 

tanpa bersenjata api dengan jumlah 143 kes yang dilaporkan pada tahun 2019. Diikuti 

dengan 146 kes pada tahun 2020. Sungguhpun, statistik jenayah kekerasan menunjukkan 

penurunan kes jenayah (JPJKK, PDRM, 2022). Namun, pelaksanaan program kepolisan 

komuniti yang dilaksanakan sejak tahun 2014 masih dipersoalkan dari segi keberkesanan 

dalam usaha mengurangi indeks jenayah sehingga kini (Azman, 2020).   

Rajah 1.4: Statistik Jenayah Harta Benda Balai Polis Taman Melawati, Ampang 

(Sumber: Diolah semula daripada JPJKK, PDRM, 2022) 

 

 

Selain daripada wujud peningkatan indeks jenayah kekerasan pada tahun 2019 sehingga 

2021, PDRM melalui laporan statistik kes jenayah harta benda turut mendedahkan 

bahawa wujud peningkatan kes kecurian seperti curi motokar, curi motosikal, curi 

lori/van dan pecah rumah/premis. Rajah 1.4 data PDRM (2022) menunjukkan bahawa 

majoriti indeks jenayah harta benda didominasi oleh kes curi motosikal yang dibuktikan 

melalui jumlah kes sebanyak 552 kes pada tahun 2019. Diikuti dengan lain-lain kecurian 

yang mencatatkan jumlah 386 kes pada tahun 2019, meningkat kepada 484 kes pada 

tahun 2020 dan dilaporkan meningkat pada tahun 2021 dengan jumlah sebanyak 461 kes. 

Secara rumusannya, jenayah harta benda merupakan kategori jenayah indeks yang lebih 

kerap dilaporkan berlaku di Malaysia berbanding jenayah kekerasan (Azman, & Ah, 

2020). Masalah jenayah harta benda bukan sahaja memberi kesan kepada kerugian 

kewangan, tetapi turut memberikan kesan kepada aspek psikologi mangsa jenayah 

(Chand, Goundar, & Karan, 2022).  

 

 

1.3 Permasalahan Kajian 

 

 

Peningkatan kes jenayah indeks kekerasan dan harta benda di Malaysia berada pada 

tahap yang membimbangkan. Sungguhpun, wujud koordinasi daripada PDRM dengan 

masyarakat melalui program kepolisan komuniti. Namun demikian, indeks jenayah yang 

dilaporkan dari tahun 2019, 2020 sehingga 2021 masih membimbangkan kerana wujud 

peningkatan bagi kes-kes jenayah harta benda seperti kes curi motosikal. Begitu juga 

dengan kes-kes jenayah kekerasan yang melaporkan peningkatan kes samun berkawan 

dan bersenjata api yang tinggi (JPJKK PDRM, 2022). Fenomena perlakuan jenayah 

kekerasan dan harta benda yang tidak dibendung memberikan impak kepada 

kesejahteraan komuniti dari segi sosial dan ekonomi (Albrecht, 2022). Secara tidak 

langsung, persepsi rasa selamat komuniti terhadap kawasan kejiranan turut menurun dan 

memberi impak kepada kehidupan harian komuniti (Kanyo et al., 2015; Azman, 2020). 

Penglibatan komuniti dalam program kepolisan komuniti yang masih rendah untuk 

mencegah jenayah juga berada dalam keadaan yang merunsingkan pihak berkuasa 

terutama PDRM (Sulaiman, Hamsan, Yero, & Lawrence, 2021). JPJKK melalui PDRM 

bertindak melaksanakan peranan memberi koordinasi tentang arahan-arahan semasa 

daripada Ketua Polis Negara (KPN) tentang prestasi keselamatan kawasan kejiranan 

komuniti (Sulaiman, Hamsan, Yero, & Lawrence, 2021). Namun demikian, kadar 

penyertaan komuniti yang masih terhad dalam program kepolisan komuniti memberi 

cabaran kepada kelangsungan penyertaan program (Skogan, & Hartnett, 2019). Statistik 

penglibatan komuniti dalam program kepolisan komuniti seluruh negara kini berjumlah 

80,000 orang berbanding populasi penduduk Malaysia yang berjumlah 32.7 juta tahun 

2022 (DOSM, 2022). Statistik tersebut memberi gambaran bahawa kesedaran komuniti 

terhadap keselamatan insan dan bentuk-bentuk risiko jenayah yang rendah memberi 

persepsi kepada PDRM bahawa komuniti kurang berminat untuk terlibat dalam 

koordinasi dan kolaborasi program kepolisan komuniti. 

 

 

Persoalannya, adakah komuniti kurang mengetahui manfaat program kepolisan komuniti 

dalam usaha mencegah jenayah? Sehubungan itu, model Knowledge- Attitude-Practice 

(KAP) (Andersons, 2014) digunakan sebagai asas untuk memahami pandangan komuniti 

tentang manfaat program kepolisan komuniti. Tanpa pemahaman dan pengetahuan yang 

jelas, tentunya sesebuah program sukar mencapai matlamat yang dikongsi bersama-sama 

(Suhaimi, Nazuri, Burhan, Rahman, & Hamsan, 2021). 

 

 

Fenomena sosial berhubungkait tingkah laku jenayah terutama indeks jenayah kekerasan 

dan jenayah harta benda disebabkan pelbagai faktor dalaman dan faktor luaran 

persekitaran komuniti itu sendiri (Ferreira, Rossoni, & Oliveira, 2022). Pemaparan 

media akhbar tentang isu fenomena sosial terkait dengan jenayah dalam kawasan 

kejiranan komuniti semakin membimbangkan komuniti dan PDRM. Sebagai contohnya, 

dalam tajuk akhbar seperti ‘Kes Samun Rumah Di Putrajaya Makin Parah, Polis Kerap 

Buat Rondaan & Roadblock’ dalam The Rakyat Post (Fadzil, 2022), ‘Nyaris ditetak 

penyamun dalam kawasan rumah’ dalam Berita Harian (Alias, 2019) dan ‘Selamba curi 

tong gas, penghuni rumah sempat rakam’ dalam Harian Metro (Haque, 2022). Kejadian 

jenayah dalam kejiranan komuniti memerlukan mekanisma pencegahan yang 

bersesuaian dalam program kepolisan komuniti. 

 

 

Ini menunjukkan bahawa strategi pencegahan jenayah dalam program kepolisan 

komuniti oleh PDRM dengan komuniti memerlukan pendekatan proaktif melalui 

perkongsian maklumat jenayah setempat daripada anggota komuniti itu sendiri. 

Sehubungan itu, teori Partnership Approach (Zimmerman, 1995) dimanfaatkan dalam 

kajian sebagai asas pemahaman kepada perkongsian maklumat antara komuniti dengan 

polis melalui program kepolisan komuniti untuk pencegahan jenayah (Zimmerman, 

1995). 

 

 

Dalam satu kajian kekerapan pola interaksi antara komuniti dengan pihak polis melalui 

aplikasi WhatsApp oleh Salleh dan Ekhwan (2019) di daerah Seremban, Negeri 

Sembilan, menunjukkan bahawa majoriti tujuan komunikasi adalah untuk berkongsi 

informasi umum, memohon nasihat dan tentang isu keselamatan dan memohon 

penjelasan PDRM tentang isu melibatkan polis. Ini menunjukkan bahawa pola interaksi 

komuniti dengan pihak polis secara kerap mampu menggalakkan perkongsian  maklumat 

pantas melalui aplikasi telefon pintar secara konsisten. Dari segi hal-hal komuniti yang 

dikongsi bersama polis, lazimnya info merangkumi penyaluran maklumat tentang 

kegiatan jenayah, isu keselamatan diri dan isu keselamatan harta benda (Fisher, 

McKenna, Higgins, Maguire, & Homer, 2022). Ini menunjukkan  bahawa kepercayaan, 

sokongan sosial dan interaksi antara polis dengan komuniti dalam program kepolisan 

komuniti untuk mencegah jenayah boleh difahami secara mendalam dengan 

menggunakan teori social capital dalam kajian ini. 

 

 

Indeks jenayah harta benda merupakan kes-kes jenayah yang sangat digeruni oleh 

komuniti setempat kerana memberi implikasi kepada kerugian harta benda, emosi 

mangsa jenayah harta benda dan meninggalkan kesan psikologi yang besar ke atas 

kesejahteraan sosio-ekonomi komuniti (O’Reilly, 2022). Dalam hal ini, kajian oleh 

Malek, Pauzi dan Awang (2021), mendapati bahawa wujud beberapa faktor yang 

dikenal pasti mendorong peningkatan jenayah harta benda iaitu kekurangan  pemantauan 

PDRM dan Rukun Tetangga, kepesatan bandar, ketidaksamaan pendapatan, kurang 

kawalan keselamatan, sasaran penjenayah dan faktor risiko yang rencam sehingga 

masalah jenayah semakin kompleks. 

 

 

Selain itu, terdapat juga kajian yang mengetengahkan dapatan tentang kompetensi 

pegawai dan anggota polis dalam mencegah jenayah (Sulaiman, Hamsan, Yero, & 

Lawrence, 2021). Kerjaya dalam bidang kepolisan memerlukan pegawai polis yang 

cekap, berpengetahuan tinggi, bermotivasi, memberi komitmen dan mampu berkerja 

dibawah tekanan sosial dan ekspetasi komuniti (van der Giessen, & Bayerl, 2022). Isu- isu 

penyelewengan, penurunan motivasi kerja, tekanan kerja, komitmen kerja dan prestasi 

kerja masih membelenggu warga PDRM (Qurratul, Ismail, Ngah, & Mustaffa, 2018). 

Situasi ini sedikit sebanyak memberi kesan kepada imej profesionalisma PDRM sebagai 

badan penguatkuasa undang-undang yang ulung di Malaysia. Sehingga, persoalan 

tentang sikap pegawai polis dalam usaha mencegah jenayah melalui program kepolisan 

komuniti masih dipersoal sehingga kini. 

 

 

Kajian-kajian seperti Azman, (2020), Blair, (2021) dan Kanyo, Nor, Rainis, Rahman, & 

Jubit, (2015), memberi tumpuan kepada langkah pencegahan program kepolisan 

komuniti tanpa mengambilkira penglibatan komuniti dalam program kepolisan 

komuniti. Begitu juga dengan kompetensi pegawai dan anggota polis yang kurang 

diketengahkan dari segi peranan dan sikap yang diperlukan untuk mencegah jenayah 

(Aston, O’Neill, Hail, & Wooff, 2021). Hal ini mengakibatkan input tentang kelemahan 

dan kekuatan program kepolisan komuniti dari segi mencegah jenayah melalui perspektif 

komuniti dan polis masih kurang didapati dalam kajian-kajian lepas. 

 

 

Meninjau kepada isu dan permasalahan tentang peningkatan indeks jenayah kekerasan 

dan harta benda yang kian meruncing, penyertaan komuniti dalam program kepolisan 

komuniti yang masih terhad. Selain daripada keberkesanan program kepolisan komuniti 

mencegah jenayah daripada perspektif polis yang masih terhad dari segi data.  Sehubungan 

itu, kajian bermatlamat meneroka kefahaman komuniti terhadap program kepolisan 

komuniti dalam pencegahan jenayah. Seterusnya, bermatlamat mengisi jurang kajian 

dengan mengkaji keberkesanan program kepolisan komuniti oleh polis dalam 

pencegahan jenayah. Akhir sekali, kajian bermatlamat mengisi jurang kajian dengan 

menjalankan kajian untuk mengenal pasti kekuatan dan kelemahan program kepolisan 

komuniti oleh komuniti dan polis dalam pencegahan jenayah. 

 

 

1.4 Persoalan Kajian 

 

 

Berpandukan kepada isu dan permasalahan kajian yang dihuraikan, kajian 

mengemukakan beberapa persoalan kajian sebagaimana berikut: 

 

1.4.1 Apakah kefahaman komuniti terhadap program kepolisan komuniti dalam 

pencegahan jenayah? 

 

1.4.2 Bagaimanakah keberkesanan program kepolisan komuniti oleh polis dalam 

pencegahan jenayah? 

 

1.4.3 Apakah kekuatan dan kelemahan program kepolisan komuniti oleh komuniti 

dan polis dalam pencegahan jenayah? 

 

 

1.5 Objektif Kajian 

 

 

Objektif umum kajian bermatlamat untuk menilai keberkesanan program kepolisan 

komuniti dalam pencegahan jenayah yang diteliti melalui pendekatan kajian kes di 

kawasan pentadbiran Balai Polis Taman Melawati Ampang. Berdasarkan kepada 

peningkatan isu indeks jenayah kekerasan dan jenayah harta benda yang tinggi, maka, 

kajian secara terperinci menjurus kepada: 

 

1.5.1 Meneroka kefahaman komuniti terhadap program kepolisan komuniti dalam  

pencegahan jenayah, 

 

1.5.2 Mengkaji keberkesanan program kepolisan komuniti oleh polis dalam 

pencegahan jenayah, dan, 

 

1.5.3 Mengenal pasti kekuatan dan kelemahan program kepolisan komuniti oleh 

komuniti dan polis dalam pencegahan jenayah. 

 

 

1.6 Skop Kajian 

 

 

Ruang lingkup kajian memberi tumpuan kepada keberkesanan program kepolisan 

komuniti dalam pencegahan jenayah di kawasan pentadbiran Balai Polis Taman 

Melawati Ampang kerana mempunyai kepelbagian kelas sosial (various social class) 

dalam satu kawasan. Kawasan pentadbiran Balai Polis Taman Melawati Ampang yang 

diberikan tumpuan adalah seperti dalam Jadual 1.1: 

Jadual 1.1: Kawasan Pentadbiran Balai Polis Taman Melawati Ampang 

 

Bil. Kawasan Status Kawasan Pentadbiran dan 

Ciri- Ciri Komuniti 

Indeks 

Jenayah 

Jumlah 

Penduduk 

(orang) 

1. Taman 

Permata 

- Mempunyai Program Kepolisan 

Komuniti 

- Middle 40 

Meningkat 12, 295 orang 

2. Jalan A 

hingga 

Jalan P 

- Mempunyai Program Kepolisan 

Komuniti 

- Pencen kerajaan 

Menurun 41,555 orang 

3. Kampung 

Kemensah 

dan Zoo 

View 

- Tidak Mempunyai Program 

Kepolisan Komuniti 

- Kampung Kemensah kawasan 

Orang Asli dan Bottom 40 

- Zoo View kawasan elit 

Menurun 20,280 orang 

4. Kemensah 

Heights 

- Tidak Mempunyai Program 

Kepolisan Komuniti 

- Kawasan Elit 

Meningkat 3,285 orang 

(Sumber: Balai Polis Taman Melawati Ampang, 2021) 

 

 

Jadual 1.1 menunjukkan sebanyak empat kawasan pentadbiran Balai Polis Taman 

Melawati Ampang yang terlibat seperti Taman Permata, Jalan A sehingga Jalan P, 

Kampung Kemensah dan Zoo View dan Kemensah Heights. Statistik anggaran jumlah 

penduduk semasa bagi keempat-empat kawasan pentadbiran Balai Polis Taman 

Melawati, Ampang ialah 77, 415 orang keseluruhannya. 

 

 

Terdapat tiga aspek utama yang diberi penekanan dalam kajian. Model yang menjadi 

asas kepada skop kajian ini ialah Model Knowledge, Attitude and Practice (KAP). Aspek 

kefahaman komuniti terhadap program kepolisan komuniti dalam usaha PDRM 

mencegah jenayah kekerasan dan jenayah harta benda diterokai melalui sesi 

perbincangan kumpulan fokus (Focus Group Discussion). Perbincangan kumpulan fokus 

dalam kalangan komuniti menggunakan tema Model KAP iaitu tema Pengetahuan 

(Knowledge) digunakan sebagai panduan bagi menerokai kefahaman program kepolisan 

komuniti berdasarkan perspektif anggota komuniti setempat sebagai penerima manfaat 

program. Antara tema-tema yang mendasari aspek kefahaman ialah penglibatan 

komuniti sebagai pemangkin program, melaksana kerjasama strategik melalui rondaan 

dan membentuk rangkaian perkongsian maklumat. 

 

 

Fokus kajian yang seterusnya diskopkan kepada penelitian perspektif polis untuk 

mengetahui keberkesanan program kepolisan komuniti melalui peranan PDRM dalam 

pencegahan jenayah. Dalam aspek ini, pandangan polis tentang keberkesanan program 

kepolisan komuniti dikaji dari segi sikap (attitude) iaitu merangkumi peranan polis untuk 

mencegah jenayah, sumber manusia untuk menghapus peluang jenayah, Latihan yang 

mencukupi untuk memperkasa komuniti dan penasihat komuniti dalam pelaksanaan 

program kepolisan komuniti.  

Akhir sekali, kajian menjurus kepada pengenal pastian kekuatan dan kelemahan program 

kepolisan komuniti oleh komuniti dan polis dalam pencegahan jenayah yang mana 

melibatkan kedua-dua kumpulan informan. Tema amalan (practice) dijadikan sebagai 

asas kepada objektif ketiga. Dari segi kekuatan program kepolisan komuniti, aspek yang 

diberi tumpuan ialah peranan penyelia, koordinasi efektif dan tempoh pengalaman 

bekerja. Dari segi kelemahan program, gaya kepimpinan penyelia, kekangan aset dan 

logistik dan komitmen terhadap penugasan merupakan elemen yang terangkum dalam 

aspek kelemahan. Umumnya, kedua-dua kumpulan subjek kajian iaitu anggota komuniti 

dan polis memberi pandangan tentang aspek-aspek menjadi kelebihan dan kekurangan 

program kepolisan komuniti yang boleh disyorkan kepada PDRM sebagai usaha 

memperkasa kepolisan komuniti di kawasan pentadbiran Balai Polis Taman Melawati 

Ampang. 

 

 

1.7 Kepentingan Kajian 

 

 

Kajian tentang keberkesanan program kepolisan komuniti dalam pencegahan jenayah di 

kawasan pentadbiran Balai Polis Taman Melawati Ampang mempunyai beberapa 

kepentingan dari segi sumbangannya terhadap ilmu kajian tentang komuniti, 

menyumbang kepada input data tentang anggota komuniti sebagai penerima manfaat 

program dan kepada organisasi PDRM sebagai pelaksana program khususnya. 

 

 

1.7.1 Perluasan Ilmu dari segi Model Kajian 

 

 

Kajian ini penting kerana Model Knowledge-Attitude-Practice (KAP) yang digunakan 

dalam kajian ini dikembangkan untuk menjadi asas yang mendasari objektif kajian. 

Dari segi tema pengetahuan, komponen Knowledge dijadikan asas untuk melengkapi 

objektif kajian satu iaitu anggota komuniti memberi kefahaman tentang program 

kepolisan komuniti melalui pengalaman mereka sebagai penerima manfaat program. 

Manakala, komponen Attitude dijadikan asas kepada objektif kedua iaitu untuk mengkaji 

sikap pegawai polis yang melaksana program kepolisan komuniti dalam usaha mencegah 

jenayah. Akhir sekali, komponen Practice, merupakan aspek yang menerangkan tentang 

kekuatan dan kekurangan pelaksanaan program kepolisan komuniti yang mana diperoleh 

melalui persepsi anggota komuniti dan pegawai polis yang terlibat di kawasan 

pentadbiran Balai Polis Taman Melawati Ampang. Secara tidak langsung, kajian 

memberi nilai tambah kepada penggunaan Model Knowledge- Attitude-Practice (KAP). 

Selain itu, terdapat juga teori Pendekatan Perkongsian (Partnership Approach) yang 

dikembangkan dalam kajian ini untuk menghujahkan bahawa kerjasama antara dua pihak 

diperlukan untuk mencapai matlamat yang serupa. Manakala, teori Modal Sosial (Social 

Capital) yang dikembangkan dalam kajian menunjukkan bahawa aspek kepercayaan, 

kerjasama, perpaduan kumpulan dan sokongan sosial turut signifikan memastikan 

keberkesanan program kepolisan komuniti. 

1.7.2 Komuniti sebagai Penerima Manfaat Program Kepolisan Komuniti 

 

 

Data kajian menyumbang kepada komuniti sebagai penerima manfaat program kepolisan 

komuniti. Secara terperinci, Taman Melawati merupakan Kawasan pentadbiran Balai 

Polis Taman Melawati, Ampang adalah sebuah bandar yang terletak di pinggir ibu kota 

Malaysia iaitu Kuala Lumpur dan ditadbir oleh Majlis Perbandaran Ampang Jaya. 

Demografi Taman Melawati yang menempatkan rumah-rumah mewah merupakan 

kawasan elit, didiami orang kenamaan, ahli politik dan artis serta sering menjadi sasaran 

penjenayah untuk melakukan jenayah kekerasan dan jenayah harta benda (Statistik 

Balai Polis Taman Melawati Ampang, 2022). Sehubungan itu, pembentukan struktur 

organisasi program kepolisan komuniti menyumbang kepada komuniti sebagai penerima 

manfaat program yang mana melibatkan empat kawasan tumpuan seperti Taman 

Permata, Jalan A sehingga Jalan P, Kampung Kemensah dan Zoo View dan Kemensah 

Heights. 

 

 

1.7.3 PDRM sebagai Pelaksana Program 

 

 

Input kajian tentang keberkesanan program kepolisan komuniti menyumbang kepada 

penambahbaikan program kepolisan komuniti yang telah dilaksanakan oleh JPJKK 

semenjak 9 Jun 2014. Melalui data pengetahuan komuniti tentang program kepolisan 

komuniti dalam pencegahan jenayah di kawasan pentadbiran Balai Polis Taman 

Melawati Ampang, PDRM khususnya JPJKK dapat menilai tahap pengetahuan, tahap 

kefahaman dan persepsi anggota komuniti yang terlibat. Ini dapat memberi panduan 

kepada PDRM dalam usaha mempertingkatkan keberkesanan agenda program kepolisan 

komuniti bersesuaian dengan misinya untuk mencegah jenayah secara holistik dan 

mewujudkan komuniti yang sejahtera. Dalam masa yang sama, peranan polis untuk 

meningkatkan persepsi keselamatan komuniti tentang pencegahan jenayah juga dapat 

dimantapkan kerana data kajian tentang sikap juga diterokai oleh kajian. Akhir sekali, 

data kajian yang mengkaji kelebihan dan kekurangan program kepolisan komuniti dapat 

menerokai keberkesanan program kepolisan komuniti secara lebih berfokus, santai tetapi 

berkesan dalam kumpulan komuniti sasaran. 

 

 

1.8 Definisi Istilah dan Operasional Konsep 

 

 

Definisi operasional konsep memberi penjelasan lanjut tentang konsep-konsep asas yang 

menjadi elemen penting kajian. Takrifan konsep asas kajian ini berkemungkinan berbeza 

dengan kajian-kajian terdahulu. Sehubungan itu, melalui definisi operasional konsep, 

pengkaji menerangkan elemen yang merangkumi konsep asas tersebut. 

 

 

1.8.1 Keberkesanan 

 

 

Definisi Istilah: Keberkesanan merujuk kepada keberhasilan sesuatu tindakan, tingkah 

laku, perbuatan dan amalan yang boleh dinilai (Albrecht, 2022). Menurut O’Reilly 

(2022), keberkesanan merupakan satu set tindakan yang membawa kepada perubahan, 

transformasi dan peralihan. Dalam kajian ini, keberkesanan menerangkan perihal 

keberkesanan program kepolisan komuniti (community policing) untuk mencegah 

jenayah melalui perspektif anggota komuniti dan peranan pegawai polis. 

 

 

Definisi Operasional Konsep: Keberkesanan dalam kajian diukur melalui Model 

Knowledge-Attitude-Practice (KAP) yang mana elemen pengetahuan digunakan 

mengukur kefahaman komuniti dalam program kepolisan komuniti. Seterusnya, elemen 

sikap digunakan mengukur peranan polis dalam program kepolisan komuniti. Elemen 

amalan digunakan mengukur kekuatan dan kelemahan program kepolisan komuniti 

melalui perspektif komuniti dan pegawai polis. 

 

 

1.8.2 Kepolisan Komuniti 

 

 

Definisi Istilah: Istilah kepolisan komuniti atau community policing diperluaskan 

melalui takrifan oleh Department of Justice United States, (2012) sebagai satu program 

kolaborasi pihak penguatkuasaan undang-undang bersama-sama dengan anggota 

komuniti. Matlamat kepolisan komuniti diperkenalkan adalah untuk menggalakkan 

strategi proaktif melalui perkongsian maklumat jenayah indeks oleh komuniti, 

mentransformasi PDRM melalui organisasi kepolisan komuniti dan membentuk 

penyelesaian masalah berkaitan pencegahan jenayah indeks (JPJKK, PDRM, 2022). 

Dalam hal ini, program kepolisan komuniti anjuran PDRM bermatlamat membentuk 

tindakan kolektif antara polis dengan orang awam untuk memelihara ketenteraman awam 

melalui Seksyen 3(3) Akta Polis 1967 untuk melakukan pengesanan dan pencegahan 

jenayah. 

 

 

Definisi Operasional Konsep: Konsep kepolisan komuniti kajian memberi tumpuan 

kepada aspek keberkesanan program kepolisan komuniti dalam pencegahan jenayah. 

Keberkesanan program kepolisan diukur berdasarkan kefahaman komuniti terhadap 

program kepolisan komuniti dalam pencegahan jenayah. Kefahaman diukur melalui 

penglibatan komuniti sebagai pemangkin program, melaksana kerjasama strategik 

melalui rondaan dan membentuk rangkaian perkongsian. Seterusnya, keberkesanan 

program kepolisan komuniti oleh polis adalah dari segi pencegahan jenayah, sumber 

manusia untuk menghapus peluang jenayah, latihan yang mencukupi untuk memperkasa 

komuniti dan penasihat komuniti dalam pelaksanaan program kepolisan komuniti. 

 

 

1.8.3 Pencegahan Jenayah 

 

 

Definisi Istilah: Pencegahan merupakan satu tindakan awal yang dirancangkan dan 

dilaksanakan bagi membentuk kawalan sosial ke atas sesuatu perkara (Azman, & Ah, 

2020). Jenayah adalah tingkah laku atau tindakan jahat yang menyalahi undang- undang 

dan akta yang ditetapkan oleh pihak penguatkuasa undang-undang negara (Brogden, & 

Nijhar, 2013). Pencegahan jenayah adalah satu usaha awal menghalang perbuatan atau 

tindakan jenayah daripada berlaku kerana kesan perlakuan jenayah yang bertentangan 

dengan nilai, moral dan norma komuniti (Cossyleon, 2019).  

Strategi pencegahan jenayah terbahagi kepada tiga peringkat iaitu awalan, pertengahan 

dan akhir (Cordner, 2014). Pencegahan jenayah melibatkan kolaborasi aktif bersama- 

sama individu untuk tindakan perseorangan, berkumpulan untuk komuniti setempat dan 

orang awam untuk menghubungi polis (Ferreira, Rossoni, & Oliveira, 2022). 

 

 

Definisi Operasional Konsep: Pencegahan jenayah difokuskan dengan mengkaji 

keberkesanan program kepolisan komuniti dalam usaha mengurangkan, membendung 

dan menghalang perbuatan menyalahi undang-undang. Fokus kajian ini adalah terhadap 

program kepolisan komuniti dalam usaha mengurangkan, membendung dan menghalang 

perbuatan salah laku terkait dengan jenayah indeks di kawasan pentadbiran Balai Polis 

Taman Melawati, Ampang. Jenayah indeks menjadi tumpuan kepada kajian ini kerana 

jenayahnya melibatkan jenayah harta benda dan jenayah kekerasan. 

 

 

1.9 Organisasi Penulisan Tesis 

 

 

Kajian tentang keberkesanan program kepolisan komuniti dalam pencegahan jenayah di 

kawasan pentadbiran Balai Polis Taman Melawati Ampang dibahagikan kepada 

beberapa bab penulisan yang utama. Bab 1 adalah Pendahuluan yang menerangkan latar 

belakang, permasalahan kajian, persoalan, objektif kajian, skop, kepentingan kajian dan 

definisi operasionalisasi konsep yang menjadi asas kepada kajian ini. Konsep-konsep 

seperti keberkesanan, kepolisan komuniti dan kawasan pentadbiran diterangkan dan 

diberi takrifan dengan lebih jelas. 

 
 

                 
 

Rajah 1.5: Organisasi Penulisan Tesis 

 

 

Bab 2 sebagaimana dalam Rajah 1.5 Organisasi Penulisan Tesis merupakan bahagian 

yang menghuraikan kajian-kajian lepas tentang keberkesanan kepolisan komuniti 

melalui penglibatan orang awam dan peranan polis. Dalam Bab 2 juga terdapat 

penerangan tentang Pendekatan Teori dan Kerangka Konseptual bagi menunjukkan 

penggunaan teori dalam kajian ini. Selain itu, Bab 2 juga mempunyai huraian tentang 

program kepolisan komuniti yang menunjukkan transisi program kepolisan berbentuk 

tradisional kepada yang moden seperti Sistem Salleh, Kepolisan Komuniti dan 

sebagainya.  

 

Bab 1- Pendahuluan 

 
Bab 2- Tinjauan Literatur, Teori dan Kerangka Konseptual 
Kajian 

 
Bab 3- Metodologi Kajian 

Bab 4 - Hasil Kajian dan Perbincangan 

Bab 5 - Penutup 

Bab 3 dalam penulisan ini merupakan bahagian yang menghuraikan prosedur kajian yang 

merangkumi reka bentuk kajian, pendekatan kajian, teknik pensampelan kajian, teknik 

pengumpulan data, teknik analisis data, kesahan protokol temu bual dan etika kajian. 

Umumnya, kajian sepenuhnya menggunakan reka bentuk kajian kualitatif dan 

pendekatan kajian kes bagi menemu bual informan kajian yang menjadi peserta kajian. 

Perbincangan kumpulan fokus (focus group discussion) melibatkan anggota komuniti 

iaitu orang awam dan temu bual secara mendalam (in-depth interview) melibatkan 

pegawai polis merupakan kaedah utama data-data kajian dikumpulkan. 

 

 

Bab 4 merupakan Hasil Kajian dan Perbincangan. Bab 4 diselaraskan mengikut tiga 

persoalan dan objektif kajian. Ini dilaksanakan agar Hasil Kajian bagi ketiga-tiga objektif 

dapat dipersembahkan secara sistematik mengikut tema-tema utama dalam kajian. 

Umumnya, Bab 4 akan dimulakan dengan analisis deksriptif maklumat demografi 

informan dan nama samaran yang dilabelkan mengikut susunan informan. Label 

informan penting agar pembuktian daripada petikan temu bual informan yang disertakan 

dalam Bab 4 di bahagian Hasil Kajian dapat dibuktikan dengan penerangan informan. 

 

 

Secara spesifiknya, Bab 4 mengandungi beberapa bahagian seperti demografi informan 

kajian, kefahaman komuniti terhadap program kepolisan komuniti dalam pencegahan 

jenayah, keberkesanan program kepolisan komuniti oleh polis dalam pencegahan 

jenayah, dan kekuatan dan kelemahan program kepolisan komuniti oleh komuniti dan 

polis dalam pencegahan jenayah termasuklah bahagian perbincangan yang meneliti 

persamaan, perbezaan dan perbandingan kajian lalu dengan kajian terkini yang dilakukan 

oleh kajian ini. 

 

 

Bab 5 adalah Penutup yang memberi huraian tentang rumusan kajian, implikasi kajian, 

cadangan kajian lanjut dan bahagian yang menyimpulkan kajian. Rumusan kajian 

dibahagikan kepada empat bahagian utama iaitu dari segi demografi, rumusan objektif 

pertama, kedua dan ketiga. Implikasi kajian meninjau sumbangan dapatan kajian 

terhadap perluasan dan penambahbaikan program kepolisan komuniti di bawah bidang 

kuasa Jabatan Pencegahan Jenayah dan Keselamatan Komuniti dan Dasar Komuniti 

Negara dalam meningkatkan kualiti hidup komuniti agar lebih selamat, sejahtera dan 

aman daripada sebarang ancaman jenayah. Cadangan kajian lanjut merupakan 

bahagian yang menerangkan syor-syor tentang metodologi kajian kepada pengkaji masa 

hadapan untuk digunakan dalam kajian yang lain. Akhir sekali, bahagian ini 

menyimpulkan keseluruhan isi perbincangan Penutup dengan merefleksi setiap bahagian 

yang menjadi perbincangan. 

1.10 Jangkaan Hasil Kajian 

 

 

Kajian dijangka menjawab kepada tiga objektif yang ditentukan berdasarkan persoalan 

kajian. Objektif pertama kajian bermatlamat meneroka kefahaman komuniti terhadap 

program kepolisan komuniti dalam pencegahan jenayah. Melalui objektif ini, 

pengetahuan komuniti seperti penglibatan komuniti sebagai pemangkin program, 

melaksana kerjasama strategik melalui rondaan dan membentuk rangkaian perkongsian 

maklumat akan diperolehi. Objektif kajian kedua bermatlamat untuk mengkaji 

keberkesanan program kepolisan komuniti oleh polis dalam pencegahan jenayah. 

Bahagian ini akan meneroka peranan polis dalam mencegah jenayah, sumber manusia 

untuk menghapus peluang jenayah, latihan yang mencukupi untuk memperkasa komuniti 

dan penasihat komuniti dalam pelaksanaan program kepolisan komuniti. Objektif kajian 

ketiga bermatlamat mengenal pasti kekuatan dan kelemahan program kepolisan komuniti 

oleh komuniti dan polis dalam pencegahan jenayah. Melalui objektif ini, pengkaji akan 

memperolehi maklumat kekuatan program kepolisan komuniti seperti peranan penyelia, 

koordinasi efektif dan tempoh pengalaman bekerja. Manakala, dari segi kelemahan 

program, gaya kepimpinan penyelia, kekangan aset dan logistik dan komitmen terhadap 

penugasan. 

